
საჯარო სამართლის იურიდიული პირის - “საგანგებო სიტუაციების კოორდინაციისა და გადაუდებელი დახმარების ცენტრის”

 მიერ სახელმწიფო შესყიდვის განხორციელებასთან დაკავშირებით წინასწარი თანხმობის მიცემის თაობაზე 

„სახელმწიფო შესყიდვებთან დაკავშირებით გასატარებელი ზოგიერთი ღონისძიების შესახებ“ საქართველოს მთავრობის 2017 წლის 26 იანვრის N33 დადგენილების მე-3 მუხლის შესაბამისად, საჯარო სამართლის იურიდიულ პირს - „საგანგებო სიტუაციების კოორდინაციისა და გადაუდებელი დახმარების ცენტრს“ მიეცეს თანხმობა 10 (ათი) ერთეული პერსონალური კომპიუტერის (CPV30200000 - კომპიუტერული მოწყობილობები და აქსესუარები) შესყიდვა განახორციელოს „საქართველოს 2018 წლის სახელმწიფო ბიუჯეტის შესახებ“ საქართველოს კანონით გათვალისწინებული „საგანგებო სიტუაციების კოორდინაციისა და გადაუდებელი დახმარების მართვის“ სახელმწიფო პროგრამის (პროგრამული კოდი - 35 01 06) ასიგნებების ფარგლებში. 

პრემიერ-მინისტრი

გიორგი კვირიკაშვილი

განმარტებითი ბარათი

საჯარო სამართლის იურიდიული პირის - საგანგებო სიტუაციების კოორდინაციისა და გადაუდებელი დახმარების ცენტრის

 მიერ სახელმწიფო შესყიდვის განხორციელებასთან დაკავშირებით წინასწარი თანხმობის მიცემის თაობაზე საქართველოს მთავრობის განკარგულების პროექტზე: 

1. ინფორმაცია სამართლებრივი აქტის პროექტის შესახებ

    განკარგულების პროექტის მომზადება განპირობებულია შემდეგი გარემოებით:

„სახელმწიფო შესყიდვებთან დაკავშირებით გასატარებელი ზოგიერთი ღონისძიების შესახებ“ საქართველოს მთავრობის 2017 წლის 26 იანვრის N33 დადგენილებით, განისაზღვრა CPV კოდების ჩამონათვალი, რომელთა მიხედვით შესყიდვის განხორციელება შესაძლებელია მხოლოდ საქართველოს მთავრობის წინასწარი თანხმობის მიღების (სათანადო განკარგულების გამოცემის) შემდეგ.

2018 წლის ჯანმრთელობის დაცვის სახელმწიფო პროგრამების დამტკიცების შესახებ“  საქართველოს მთავრობის 2017 წლის 28 დეკემბრის N592 დადგენილების მე-18 დანართის მე-3 მუხლის „ა“ ქვეპუნქტის შესაბამისად, სსიპ „საგანგებო სიტუაციების კოორდინაციისა და გადაუდებელი დახმარების ცენტრი“ ახორციელებს გადაუდებელი სასწრაფო სამედიცინო დახმარების გაწევას საქართველოს მთელ ტერიტორიაზე (გარდა ქ. თბილისისა და „ოკუპირებული ტერიტორიების შესახებ“ საქართველოს კანონით გათვალისწინებული ოკუპირებული ტერიტორიებისა). ამას გარდა, „2017 წლის ჯანმრთელობის დაცვის სახელმწიფო პროგრამების დამტკიცების შესახებ საქართველოს მთავრობის 2016 წლის 30 დეკემბრის N638 დადგენილებაში ცვლილების შეტანის თაობაზე“ საქართველოს მთავრობის 2017 წლის 19 მაისის N248 დადგენილების თანახმად, 2017 წლის 1 ივნისიდან „საგანგებო სიტუაციების კოორდინაციისა და გადაუდებელი დახმარების ცენტრი“ გახდა რეფერალური პროგრამის განმახორციელებელი. აღნიშნულიდან გამომდინარე, გამოძახებების რაოდენობა მნიშვნელოვნად გაზრდილია, ელექტრონული არქივები ყოველდღიურად იზრდება და არსებობს დიდი რაოდენობის ინფორმაციის გადამუშავების საჭიროება. სასწრაფო სამედიცინო გადაუდებელი გამოძახებების მონიტორინგისა და ცენტრის განვითარების ხელშეწყობის მიზნით, ანალიტიკური დეპარტამენტი უზრუნველყოფს ძირითად საქმიანობასთან დაკავშირებულ მონაცემთა დამუშავებასა და სისტემატიზაციას კონსოლიდირებული ტენდერის ფარგლებში შესყიდული პერსონალური კომპიუტერების საშუალებით. თუმცა, გამოძახებისას მიღებული ინფორმაციის სინქრონიზაციის, ცენტრის წინაშე არსებული რისკ-ფაქტორების ანალიზისა და მათი გამოვლენის ეფექტიანი სისტემის შექმნის, დიდი მოცულობის  სტატისტიკური მონაცემების დამუშავებისა და ანალიზისთვის საჭირო ტექნიკური მხარდაჭერა კონსოლიდირებული ტენდერით შესყიდულ სტანდარტულ კომპიუტერებს არ გააჩნია. ცენტრში არსებული სტანდარტული კომპიუტერების დატვირთვიდან გამომდინარე, არსებობს მათი განადგურების ან/და დაზიანების რისკი. მათი მწყობრიდან გამოსვლის შემთხვევაში შეუძლებელი გახდება დიდი მოცულობის ინფორმაციის გადამუშავება ან/და დაკარგული ინფორმაციის აღდგენა. აღნიშნულიდან გამომდინარე, ცენტრის საქმიანობის ზოგადი და მოთხოვნილი თემატიკის მიხედვით ინფორმაციის გადასამუშავებლად, ანალიტიკური დეპარტამენტისთვის საჭიროა მძლავრი ტექნიკური მონაცემების მქონე პერსონალური კომპიუტერის შესყიდვა.

სსიპ - საგანგებო სიტუაციების კოორდინაციისა და გადაუდებელი დახმარების ცენტრის დანახარჯებისა და რესურსების პროგნოზირებისა და ხარჯვის მიმდინარეობის ანალიზის შედეგად ეკონომიკური დეპარტამენტი უზრუნველყოფს წლიური და საშუალოვადიანი ბიუჯეტების პროექტების შედგენას, ბალანსების ან/და კანონმდებლობით დადგენილი ფინანსური ანგარიშგების ფორმების მომზადებას და დანიშნულებისამებრ წარდგენას, წლიური საბიუჯეტო კანონით ცენტრისათვის გათვალისწინებული ასიგნებების ხარჯვის შესახებ ანგარიშების მომზადება/წარდგენას, თანამდებობრივი სარგოების დაანგარიშებას (შესრულებული სამუშაოს/მივლინების/შევებულების/ბიულეტინის გათვალისწინებით). აღნიშნულიდან გამომდინარე, ცენტრის საბიუჯეტო პროცესის ეფექტური კოორდინაციისთვის, მიმდინარე და სტატისტიკური ფინანსური მაჩვენებლების შესახებ შესაბამისი ანგარიშების შესადგენად, საშტატო განრიგის/ნუსხისა და თანამდებობრივი სარგოების შესახებ ინფორმაციის სწრაფად გადასამუშავებლად, ასევე, შესაბამისი ფინანსური ანგარიშგების ფორმირების საშუალებით მიღებული ინფორმაციის დამუშავების, შეფასების, ანალიზისა და ცენტრის შემოსავლებისა და ხარჯების სწორი აღრიცხვა/ანგარიშგებისთვის ცენტრის ეკონომიკური დეპარტამენტისთვის მიზანშეწონილია მძლავრი მონაცემების მქონე პერსონალური კომპიუტერების შესყიდვა. 

სსიპ - საგანგებო სიტუაციების კოორდინაციისა და გადაუდებელი დახმარების ცენტრის ლოგისტიკის დეპარატმენტი პასუხისმგებელია ცენტრის ბალანსზე რიცხული შენობა-ნაგებობების და სხვა მატერიალურ ფასეულობათა აღრიცხვაზე, ძირითადი საშუალებების და მცირეფასიანი ინვენტარის მოძრაობა-განთავსების ზედამხედველობაზე. ამასთანავე, ლოგისტიკის დეპარტამენტი ახორციელებს რაიონული სამსახურებიდან მედიკამენტების და სამედიცინო დანიშნულების საგნების ხარჯვაზე ყოველთვიურად მიღებული ინფორმაციის მიხედვით გახარჯული მედიკამენტებისა და სახარჯი მასალების რაოდენობრივ ანალიზს, ცენტრის ავტოპარკის მიერ ყოველთვიურად მოხმარებული საწვავის რაოდენობრივი ანალიზისა და გახარჯული საწვავის რაოდენობის შესახებ ინფორმაციას წარადგენს ცენტრის ხელმძღვანელობისთვის. აღნიშნულიდან გამომდინარე, ლოგისტიკის დეპარტამენტის მიერ სასაწყობე მეურნეობის ეფექტური მართვისთვის, მატერიალურ-ტექნიკური საშუალებებით, მედიკამენტებით, სამედიცინო დანიშნულების საგნებით და საწვავით უზრუნველყოფის სფეროში მოთხოვნების სწრაფი აღრიცხვა/ანალიზისთვის დეპარტამენტს ესაჭიროება მძლავრი მონაცემების მქონე პერსონალური კომპიუტერები. 
ზემოაღნიშნული შესყიდვის განხორციელების მიზნით შესაბამისი ტექნიკური მახასიათებლების მქონე საქონელზე ჩატარდა ბაზრის კვლევა. 10 (ათი) ერთეული პერსონალური კომპიუტერის შესყიდვისთვის სავარაუდო ჯამური ღირებულებაა 37 719 (ოცდაჩვიდმეტიათას შვიდასცხრამეტი) ლარი. 
2. პროექტის მიღებით გამოწვეული საფინანსო-ეკონომიკური შედეგების გაანგარიშება

კომპიუტერთან დაკავშირებული მოწყობილობებისა და პერსონალური კომპიუტერების შესყიდვის სავარაუდო ჯამური ღირებულება შეადგენს 37 719 (ოცდაჩვიდმეტიათას შვიდასცხრამეტი) ლარს, დაფინანსება მოხდება „საქართველოს 2018 წლის სახელმწიფო ბიუჯეტის შესახებ“ საქართველოს კანო​ნით გათვალისწინებული „საგანგებო სიტუაციების კოორდინაციისა და გადაუდებელი დახმარების მართვის“ სახელმწიფო პროგრამის (პროგრამული კოდი - 35 01 06) ასიგნებების ფარგლებში.

შესყიდვის განხორციელება არ საჭიროებს სახელმწიფო ბიუჯეტიდან დამატებითი ასიგნების გამოყოფას.

3. პროექტის მოსალოდნელი შედეგები

მძლავრი პერსონალური კომპიუტერების შესყიდვით სსიპ „საგანგებო სიტუაციების კოორდინაციისა და გადაუდებელი დახმარების ცენტრი“ უზრუნველყოფს საქმიანობის ზოგადი და მოთხოვნილი თემატიკის მიხედვით სხვადასხვა საჭირო ანალიზის მომზადებას, არსებული ანალიტიკური ინსტრუმენტების გაუმჯობესებასა და ახალი ინსტრუმენტების დანერგვას.

4. პროექტის განხორციელების ვადები
შესყიდვის განხორციელების ვადაა არაუგვიანეს 2018 წლის 30 ივლისი.
5. პროექტის ავტორი და წარმდგენი
პროექტის ავტორია - სსიპ „საგანგებო სიტუაციების კოორდინაციისა და გადაუდებელი დახმარების ცენტრი“, პროექტის წარმდგენია საქართველოს შრომის, ჯანმრთელობისა და სოციალური დაცვის სამინისტრო.

